
Behin Amerika deskubrituta, artoa XIV. mendean iritsi zen Euskal Herrira. Urteetan, gosete luzeei aurre egin ahal izan zieten euskaldunek, artoz egindako opilei esker. 

Taloa eta ogia usadioen opilak 

Naiara Elola - Donostia 

Taloa eta ogia oinarrizko jakiak ziren garai batean euskaldunontzat. Gaur egun ere, hala dira, hein handi batean behintzat bai. Akaso, egiteko modua eta egoera aldatu dira, baina oraindik pentsaezinak dira ogirik gabeko bazkariak eta talorik gabeko santomasak. Egun, taloak jai giroarekin erlazionatzen diren arren, lehen bizitzeko ezinbestekoak ziren. 

Uda igaro da; eta udazkena neguaren ataria da. Hori da berez taloa jateko garaia. Artirinez egindako opila era guztietara dasta daiteke, tartean txistor apur bat sartuta, edota gazta mutur batekin; txokolatez betetzen duenik ere bada. Aldaerak aldaera, Ameriketatik ekarritako lehengai horrekin egindako opilak jan egiten dira oraindik, eta gustagarri dira. 

Opilak mintzagai 

Ogia eta taloa garai batean borrokarako gaiak Ataunen lelopean, hitzaldia eman zuten Pello Joxe Aranburu eta Luis Mari Intza historialariek, atzo, Atauneko udaletxean. Arabarekin muga egiten duen Gipuzkoako herri horretan eta Euskal Herriko txoko askotan, mende luzeetan izan zen taloa baserrietako oinarrizko janarietako bat. Jaki xumea zen, merkea eta erraz egiten zena. Gainera, ase egiten zuen, eta hori ez zen gutxi goseteetan eta gerrateetan. 

1400. urte inguruan, Ataun auzo bat zen, eta bertakoek kontratu bat sinatu zuten Lazkaoko jauntxoarekin. Hori zela eta, ez zegoen Ataunen errota gehiago eraikitzeko aukerarik. Gainera, jauntxoak ordu arte zeudenak suntsitzeko agindua eman zuen. Pello Joxe Aranburu historialariaren aburuz, «horrek guztiak Ataunen herri sena sortzen lagundu zuen». Beste errotarik ez izateak borroka sortu zuen Lazkaoko jauntxoarekin, ataundarren bizi iraupena baitzegoen jokoan azken finean. 

XV. mendean, esaterako, Euskal Herriko biztanleria nabarmen handitu zen; hori dela eta, nekazaritzako ekoizpena ez zen nahikoa etxekoak asebetetzeko, eta garia eta artatxikia ereiten hasi ziren. 

XX. mendera arte, Goierriko herririk jendetsuena izan zen Ataun. Historiako dokumentuen arabera, 1200. urtean, hamalau baserri zeuden Ataunen, eta 1500. urte inguruan, 211. Hirurehun urte beranduago, hainbat agiri ofizialen arabera, 1.700 lagun bizi ziren. Hor ageri da zergatik izan ziren horren garrantzitsuak errotak ataundarrentzat. Hala ere, 1950. urtetik aurrera, industria iraultzaren eraginez, Beasain eta Ordizia izan ziren Goierriko herri jendetsuenak. 

Besteak beste, 1523. urtean iritsi zen Uztaritzera (Lapurdi) artoa, aski goizik Europako beste txoko askorekin alderatuz gero; Espainiara, esaterako, mende bat beranduago ailegatu zen. XVII. menderako oso zabaldua zegoen artoa. «Asko hedatu zen nekazarien artean, bizi maila franko hobetu baitzien, eta, batez ere, goseteei aurre egiteko balio izan zien», dio Aranburuk. 

Taloa eta kultura 

Beraz, artoa oinarrizko janaria izan da euskal kulturan. Aldi berean, tradizioak eta harremanak sortzeko balio izan du. Horren guztiaren adibide dira arto zuriketa festak. Uzta bildu eta artoa zuritzen hasten ziren sasoian egiten ziren jai horiek. Herritarrak, baserritarrak gehienbat, baserriz baserri joaten ziren auzolanean, ondoko baserrietako arto zozkorra zuritzen laguntzera. XVI. mendetik aurrera, baserrietan auzolanean egiten zen lan. Alboan zeuden baserritarrek lanerako laguntza behar zutenean joaten ziren ingurukoak. 

Hala, elkarrekin aritzen ziren kontu kontari, eta herriko gaien berri izaten zuten. Horren bitartez, auzokideen arteko harremanak sustatzen eta indartzen ziren arto zuriketa jaietan. 

Artoa da taloaren osagai nagusia. Eta harekin batera, ura, irina eta gatza behar dira opil hori egiteko. Elikagai gisara, balio handikoa da, energia handia baitauka; baserriko lanei aurre egin ahal izateko eta urdail hutsak betetzeko ezinbestekoa. Euskal kulturaren gordailu ere izan da. Garai gogorretan, suaren ondoan ohiturak igortzeko baliogarri izan baitzen, suak ematen duen epeltasuna aprobetxatuz. 

